
NG Kerk in Namibië

Die Feldmuis sê...
Leef uit Jesus se opstanding ( Gehoorsaam aan God ( Sorgsaam naby mekaar ( Dien Namibië en Afrika 
’n Weeklikse kommunikasie uit die Sinodale Kantoor, Feldstraat 34, Windhoek

Jaargang 6 – Uitgawe 18/2009 – Woensdag 3 Junie 2009 – ngkn@iway.na
Staak asb versending van Feldmuis




Teken my asb in op Feldmuis
	In hierdie uitgawe...


	1’n Gesiglose stem? 

1Blue-eyed bulkalf meld op Grootfontein aan 

2Vakatures... 

2Gesondheidsorg-Sondag – 18 Oktober 

2Bybel-Media: jou Bedieningsvennoot 

3Pensioen-kyk vra ‘n verkyker 

3Ons bid vir die wêreld 

4Sondag Onder die Kameelboom 

	Hulle verjaar!
· Annelie Liebenberg (Stampriet): Maandag 8 Junie; 063-260027; gerhardl@iway.na 

· Dirk de Vos (Grootfontein): Maandag 8 Junie; 067-242926; ngkgfn@iway.na 

· Hilze Strauss (Academia): Dinsdag 9 Junie; 061-244610; dewet@mweb.com.na
Onthou! Predikante-konferensie!
13- 15 Julie!



’n Gesiglose stem? TC "’n Gesiglose stem?" \f C \l "1" 
· Clem Marais
Toe loop hulle saam in die Groot Stap teen Korrupsie verlede week in die Hoofstad. Dis nou Schalk (Pienaar), Jan (Woest) en Clem (Marais). Dis mos darem ’n goeie ding om jou stem teen korrupsie te laat hoor!
“Wat moet ons aantrek?” wil Clem vooraf weet. “Swart pak, wit das en toga?” “Nee,” sê Schalk. “Niemand ken ons meer só nie. Ons trek net gewoon aan.” Hulle het darem wit kepsies van die Teen-korrupsie Kommissie in die hande gekry. 
Jan loop so half onder protes saam. Hy dink nie die kerk moet só deel word van die wêreld nie. “Wat van Paulus wat sê dat hy vir die Jood soos ’n Jood sal word?” por Clem hom. Getrou aan sy aard het Jan ’n geleerde antwoord (wat sin maak!) gereed: “In ons meng met die wêreld moet ons ’n anti-tese daarstel sodat ons andersheid in Christus sigbaar kan wees.” Jan reken Biskop Zephanja Kameeta het dit reggekry. Hy het met sy biskoplike gewaad saamgestap – duidelik uitkenbaar. In die wêreld maar die van die wêreld nie.
“And who are you representing this morning?” vra Tim Parkhouse vir Clem. Hy’s oënskynlik half verbaas om die Afrikaanse dominees in hierdie skare raak te loop.

Dis duidelik dat die NG Kerk nog nie die “taal” aangeleer het waarin “gepraat” word tydens só ’n optog nie. Van die ander korpo​ra​tiewe deelnemers (soos bv Bank Windhoek) het eenvormige T-hemde gehad. Ander (soos bv Air Namibia) het boonop ook nog ’n banier wat hulle identifiseer. Die 3 “boere-dominees” was maar net daar. Al “pratende” teen korrupsie, maar sonder ’n gesig!

Schalk was reg. Niemand ken ons meer in ons swart pakke, wit dasse en togas nie. Dalk nog erger as dit. Niemand ken ons meer nie. Punt! In die oë van die wêreld het die NG Kerk identiteitloos geword. Hulle het nodig om te sê wie (Wie?) hulle verteenwoordig.

Ons is verbind aan Namibië, sê ons in ons Roepingsverklaring. 
Pragtig! 
Net jammer ons stem kom soms uit ’n onsigbare gesig!
Na inhoud
Blue-eyed bulkalf meld op Grootfontein aan TC "Blue-eyed bulkalf meld op Grootfontein aan" \f C \l "1" 
Hy’s pa se bulkalf; ma se blue-eyed-boy. Hy is Johannes Gerhardus Steyn wat op 14 Mei om 15h55 vir die lewe ingeweeg het teen ‘n stewige 3.965kg en só Hans en Ilse Steyn (Entrepreneur-dominee gekoppel aan Wildevy-gemeente in Grootfontein) se lewe permanent kom verander het. Pa Hans laat weet dat Ma Ilse en 'n pragtige, blonde Johannes met groot genade die Eva's straf deurleef het! (Wie onthou nog Hans se wilde bos blonde hare toe hy jonger was? Feldmuis wonder of klein Johannes met net só ‘n maanhaar gaan spog?)
Na inhoud
Vakatures... TC "Vakatures..." \f C \l "1" 
· REFORMED CHURCH IN ZIMBABWE: MORGENSTER-SENDINGSTASIE


Tydelike pos: vrywilliger-dosent

Die kweekskool van die Reformed Church in Zimbabwe op Morgenster-sendingstasie is dringend op soek na 'n gelegitimeerde, gekwalifiseerde, gereformeerde vrywilliger om Praktiese Teologie te kom doseer op diplomavlak.

Weens sinodale verpligtinge van die huidige dosent, dr R Rutoro, is hulp dringend nodig vir hierdie tydperke:

- nou tot 22 Julie

- 1 September tot 20 November

- of enige korter tyd

Vergoeding: waarskynlik niks

Vervoer: ons maak 'n plan

Verblyf en etes: ons belowe om jou goed te versorg!

Wat van jou verwag word: 'n positiewe gees, aanpasbaarheid en gewilligheid om te leer, gewilligheid om jou kennis te deel, erkende nagraadse kwalifikasie in Praktiese Teologie en 'n geldige paspoort! 

Kontak gerus vir Henry Murray by hensan11@gmail.com .

· NG MOEDERGEMEENTE BELLVILLE. VAKATURE: KONTRAK-LERAAR

Die gemeente bestaan uit ’n residensiële deel en drie aftree-oorde.  Die vakature is t.o.v. die residensiële deel en die verskillende aksies wat in hierdie deel funksioneer.

Enige dienende of emeritus-leraar van die NG Kerk wat hom/haar geroepe voel, kan aansoek doen.  ’n Kort CV (meld belangstellings en sterk punte) kan gefaks word na 021 949 5277 of gepos word aan:  Vakature, NG Kerk Bellville, Pastoriestraat 6, Bellville 7530 of ngbelmdr@absamail.co.za .

Aansoeke sluit op 17 Junie 2009, diensaanvaarding is 1 Augustus 2009 en vergoeding is onderhandelbaar. Die Kontrakperiode is een jaar met die opsie om dit te verleng – selfs vir ‘n paar jaar.

Navrae by Dr WJ Bergh 002721 913 8150 / 00 27 82 420 7660

Na inhoud
Gesondheidsorg-Sondag – 18 Oktober TC "Gesondheidsorg-Sondag – 18 Oktober" \f C \l "1" 
· Lucy Hollands (CGB) en Erica Grunewald (HCFI) *
Soos dit nou reeds die tradisie geword het, word Gesondheidsorg-Sondag vanjaar weer op 18 Oktober gevier. Die voorgestelde tema is "Gesondheid vir Almal". 
Die doel van die vieringe is om gesondheidswerkers en hulle aktiwiteite spesifiek onder die (voor)biddende aandag van die gemeenskap van gelowiges te bring sowel as om die invloed wat die gelowige gemeenskap op gesondheidsorg het, uit te lig en te beklemtoon. Die geleentheid kan ook benut word om aktiewe ondersteuning van kerkverwante gesondheidswerkers en gesondheidsorg-projekte aan te moedig.
Teken solank die datum aan! Wenke en idees vir hierdie feesdag sal mettertyd beskikbaar raak.

*
Die viering van Gesondheidsorg-Sondag het sy ontstaan gedurende die 90's in die Verenigde Koninkryke gehad. Van daar het dit oor die res van die wêreld begin versprei. Dit word naby aan 18 Oktober gevier, tradisioneel as St Lukasdag bekend. In Suider-Afrika het die viering van Gesondheidsorg-Sondag van krag tot krag gegaan, en meer as 5,000 gemeentes neem jaarliks aan die vieringe deel. Plaaslik neem die Christen Geneeskundige Bond van Suid Afrika (CGB) en Healthcare Christian Fellowship International (HCFI) die inisiatief vir reëlings.
Na inhoud
Bybel-Media: jou Bedieningsvennoot TC "Bybel-Media: jou Bedieningsvennoot" \f C \l "1" 
· Hans Steyn: Hoof: Bemarking en Fondswerwing; hans@bmedia.co.za 
Lees in die jongste Kerkbode van 5 Junie

1. Opstanding-verklaring lok reaksie
Die verklaring wat die moderators van die NG Kerk se tien streeksinodes en die moderator van die Algemene Sinode uitgereik het oor Jesus se opstanding, het uiteenlopende reaksie uitgelok. Party het dit verwelkom, ander het kritiek gehad teen die formulering daarvan.

2. Kommunikasie na voetsoolvlak moet verbeter

Die moderators van die NG Kerk spreek kommer uit oor hoe effektief en duidelik kommunikasie na lidmate op voetsoolvlak geskied.
3. ‘Sáám kan ons ’n beter SA skep’ - Dr Mamphela Ramphele
Nie almal het die moed om die regering sonder handskoene aan te pak nie, maar dr Mamphela Ramphele skram nie weg van uitdagings nie. Haar jongste poging om ’n bydrae te lewer, is die Dinokeng-groep met hulle drie scenarios vir Suid-Afrika. Het dié groep ’n boodskap vir die kerk?

4. Tweegesprek: ’n Nuwe kerk vir ’n nuwe generasie

Prof Scot McKnight, Nuwe-Testamentikus aan die North Park-Universiteit in Chicago, het onlangs in lesings aan die teologiese fakulteite op Stellenbosch en in Pretoria gehou oor die redes waarom so baie Amerikaanse jongmense die Christengeloof laat vaar. Twee Suid-Afrikaanse teoloë, ds Theo Danzfuss en dr Annes Nel, reageer op McKnight se uitsprake. 

Lees ook:

· Winterhoop help “geringstes”

· Amerikaanse kerke begin stappe om Belhar te aanvaar

· Vrees, onsekerheid en geloofsbyeenkomste

· Ekologie - krisis of bangmaakstorie?

· Klein gemeentes oorleef sónder predikante

· Angels & Demons beeld eeue oue stryd uit

· Ontmoet Rolanda Marais, ster van Binnelanders, en haar predikantpa, Fanie Marais van Wellington

Bybel-Media Jaarverslag

Bybel-Media se beknopte jaarverslag is onlangs deur die direksie (ATKM) goedgekeur en per e-pos aan alle ringskribas gestuur. 

Die verslag vertel ’n boeiende verhaal van volgehoue groei, hoogstaande publikasies en elektroniese produkte wat die lig gesien het. Dit vertel van toerusting vir ’n ál groter getal geestelike leiers, van uitreike met die evangelie oor kerk- en landsgrense heen, en van Bybelse materiaal vir ongeletterdes.

Ringskribas het ’n kort evalueringsvormpie ontvang om te voltooi en sodoende Bybel-Media te help om in die toekoms ’n nog beter bedieningsvennoot te wees.

Belangstellendes wat graag die verslag wil bekom, kan dit aanvra by e-pos bybelmedia@bmedia.co.za . Ons stuur dit dadelik vir jou. Dit kan ook afgelaai word by www.bybelmedia.co.za, klik op bedieninge en kursusse / dienste / aflaaibaar.

Inligting, Navrae en Diensverskaffing: 

· Skakel 00 27 21 873 0822
· Of stuur jou bestelling per e-pos na: bestel@bmedia.co.za
· Of koop direk met jou kredietkaart op die webtuiste: www.bybelmedia.co.za
Na inhoud
Pensioen-kyk vra ‘n verkyker TC "Pensioen-kyk vra ‘n verkyker" \f C \l "1" 
Toe die dominees (en ander lede van die NGKN Pensioenfonds) onlangs hulle voordele-state vir die afgelope jaar ontvang, het daar ’n groot sug deur die land gegaan. Die rente verdien is dan ’n minus bedrag! Skielik het die resessie op eie bodem geland – sommer naby aan die lyf!
Ons Pensioenfonds se bates word deur Alan Gray bestuur. Hoewel dit lyk of hierdie batebestuurder op die kort termyn nie goed doen nie (in April 2009 was hulle opbrengs ongeveer 1% onder die gemiddeld), word die wysheid van hulle beleggingstrategie duidelik as mens na ’n langer termyn kyk. Oor ’n jaar tydperk tot April 09 het Alan Gray met ’n reuse 9,2% bo die gemiddelde opbrengs presteer. Hulle prestasie oor 3 jaar (tot April 09) was 6,7% beter as die gemiddelde.
Wanneer mens na jou Pensioenfonds kyk, moet jy liefs ’n verkyker gebruik. Dis ’n langtermyn belegging. Op die korttermyn kan jy hier en daar ’n groot skrik skrik, maar dit moet nie jou moed breek nie!
Na inhoud
Ons bid vir die wêreld TC "Ons bid vir die wêreld" \f C \l "1" 
· Thijs van der Merwe – aan die hand van Patrick Johnson en Jason Mandryk se Operation World 
Indië 2 Opppervlakte 3,166,000 vk. km. Nog 121,000 vk. km. van Kashmir is onder die administrasie van Pakistan en Sjina. Bevolking (2000) 1,013,661,777 en groei met 1.66% p.j. Delhi met 11.3 miljoen inwoners is die hoofstad. Politiek: Onafhankilik van Brittanje in 1947. Hindoe ekstremistiese nasionalistiese bewegings het geweldig toegeneem in invloed en mag en a g hiervan het die Hindoe nasionalistiese BJP party politieke mag bekom, maar hulle kan nie die fassistiese magte wat hulle steungroep is, beheer nie. Die gevolg is politieke onmin en ander groepe vrees dat die intolerante Hindoes die land sal oorneem en dat demokrasie daaronder sal lei. In die 2009 verkiesing het die Congress Party egter die verkiesing met ‘n oorweldigende meerderheid gewen, wat ten minste minderheidsregte beskerm. Die hoop is dat die verkiesing se resultaat die Christen minderheid ook sal beskerm na geweldadige aanvalle in die afgelope 18 maande op Christene in veral die Orissa provinsie. Ekonomie Oorheersend ‘n landbou gebaseerde ekonomie maar daar is ‘n snelle industrialiserings - en  verstedilikingsproses aan die gang. Indië is ‘n kernkragmoondheid en het selfs ‘n ruimte program. Indië is nou ‘n wêreldleier wat rekenaarsagteware betref. Ekonomiese groei het versnel in die afgelope dekade en ‘n half, maar word steeds in die wiele gery deur korrupsie, die snelle bevolkingsgroei, ongeletterdheid, vooroordeel, korrupsie en ‘n oneffektiewe beurokrasie. 600 miljoen leef in erge armoede tewryl 300 miljoen onder die broodlyn leef. Godsdiens: Die konstitusie waarborg godsdiensvryheid en die reg om te aanbid en te getuig aan alle gelowe. Groeiende Hindoe ekstremisme sedert die 1990s het haatkampanjes teen beide Christene en Muslims op dreef gebring. Anti-bekerings wetgewing word deur hulle gevra en sommige state het dit al ingestel. Vervolgingsindeks: 29e in die wêreld! Hindoe/ander 79.83%; Muslim 12.50%; Christene 2.40% (25 miljoen); Sikh 1.92%; Trad etnies 1.40%; Boediste 0.80%; Jain 0.35%

Loof die Here vir: 1 Vervolging in die 1990s het die kerk gesuiwer en weer laat fokus op die kerk se roeping  - meer as ooit vantevore. Dit het die persoon en werk van Jesus Christus op die voorgrond gebring en die Hindoe ekstermisme ontmasker vir wat dit is. Sommige het juis op sterkte van die botsing tot geloof gekom. 2 Loof die here vir Indiër Christenleiers wat na vore tree en wat wêreldwyd as apologete vir die Christendom naam maak. Talle teoloë, skrywers en predikers het die afgelope 20 jaar na vore getree en bydraes gemaak tot die wêreld se verstaan van Christus. 3 Die kerk se dinamiese groei te midde van vervolging wat toe te skryf is aan ‘n groeiende sendingbewussyn in die kerk in Indië. 4 Die effektiewe voetsoolvlak navorsing het die kerk gehelp om meer effektief haar werk te doen en dra by tot die deurbrake wat gemaak word tans. 5. Die 2009 verkeisingsuitslae waarin die Congress party wat minderheidsregte verskans oorweldigend gewen het – bid dat dit die vervolging van Christene sal temper.

Tree in vir: 1 Indië is die smeltkroes van baie gelowe en die pluralistiese aard van Hindoeisme maak dit moeilik om mense wat gewoond is daaraan om gode te assimileer werklik te bereik met diue evangelie - hulle neem Jesus maklik op as net een van baie ander. Tree in vir die deurbreek van die gedagtewêreld waarin mense hulle bevind sodat die evangelie geglo kan word. 2 Bid daarom veral; vir praktiese uitlewing van Christenskap deur die kerk sodat mense die liefde van die Here kan sien in aksie - die wat tot bekering kom sê dit was die een ding wat hulle die meeste aangetrek het. Bid dat dit sal verbrei. 3 Bid vir die kerk in Indië - vir eenheid, daar is so baie verskillende tradisies, bid dat hulle saam sal werk en dat hulle eenheid sigbaar sal word in ‘n land waarin verdeeldheid die norm is; bid vir relevante prediking, bid dat die Bybel die basis sal bly vir die kerk en haar getuienis.  
Na inhoud
Sondag Onder die Kameelboom TC "Sondag Onder die Kameelboom" \f C \l "1"  
Hierdie Sondag sluit die kerk haar “feesseisoen” af met die Fees van die Drie-eenheid. Hierna gaan ons die Koninkryk​styd in. As’t ware die tydvak van hande-uit-die-moue. Die (fees-)effek van Pinkster moet nou hande en voete kry in die elke-dagse lewe. Kom luister Sondag hoe die “vrug van die Gees” praktiese invloed behoort te hê in ons huise, gemeentes en gemeenskappe. Onder die Kameelboom is ’n radio-inisiatief van die NGKN en saai Sondae om 12:00 op Kanaal 7 uit. 
Na inhoud 
Giggel TC "Giggel" \f C \l "1" 
Is dit waar dat Franciscus van Assisi vir die voëls gepreek het? Waarvoor? As hy regtig vir die voëls omgegee het, moes hy eerder vir die katte gepreek het.
Na inhoud
Met Feldstraat-liefde
Die Feldmuis
Kuier ook op ons webblad 

